
Shakti-Gitika

ஶக்தி-கீ³திகா

ஜய ஜய து³ர்கே³ ! த்வம் து³ர்க³தி-நிவாரிணீ ।
மஹோஜ்ஜ்வலா, கௌ³ரீ விமலா,
த்ரிகு³ணமயீ மங்க³ள-தரங்கி³ணீ ।

து³ர்கே³ ! த்வம் து³ர்க³தி-நிவாரிணீ ॥ (த்⁴ருவம்)॥
மாத-ர்ஜக³தாம் த்வாம் ஸர்வக³தாம் பஶ்யாமி ஸதா³,
த்வம் ஶர்வாணீ த்வம் ஶ்ரீ-ர்வாணீ ஸுக²தா³ வரதா³ ।

விமோஹிநீ, மஹிஷ-மர்தி³நீ,
ஹர மாந்த்³யம் ம்ரு’கே³ந்த்³ர-விஹாரிணீ ।

ஜய ஜய து³ர்கே³ ! த்வம் து³ர்க³தி-நிவாரிணீ ॥ 1॥
ஆத்³யா ஶக்தி: ஶரண-ரக்ஷணீ ஸரஸிஜேக்ஷணா,

நாராயணி ஹே ! த்வம் ப⁴ய-ஹரணீ ஶுப⁴-விபூ⁴ஷணா ।
ஸுஹாஸிநீ, து³ஷ்ட-ஶாஸிநீ,
ப⁴வ ஶிவதா³குவிதா³ம் விதா³ரிணீ ।

ஜய ஜய து³ர்கே³ ! த்வம் து³ர்க³தி-நிவாரிணீ ॥ 2॥
த்வம் ஹரி-மாயா ரம்யா பரமா ரண-ருத்³ராணீ,
க²ண்டி³த-பாபா சண்டி³கா ஸதீ ஜந-கல்யாணீ ।

ஜநய த்வம், ஹ்ரு’தி³ தே³வத்வம்,
ப⁴வ ப⁴வாநி ! தா³நவ-நிவர்ஹிணீ ।

ஜய ஜய து³ர்கே³ ! த்வம் து³ர்க³தி-நிவாரிணீ ॥ 3॥
தமஸாம் ஹந்த்ரீ த்வம் கா³யத்ரீ ப⁴த்³ரகாலிகா,
த³ஹ குகர்மாணி மாணிகேஶ்வரீ விஶ்வ-பாலிகா ।

த்ரிஶூலிநீ, ஶௌர்யஶாலிநீ,
த்வம் ஶ்ரத்³தா⁴ ஶிவார்த்³த⁴-ஶரீரிணீ ।

ஜய ஜய து³ர்கே³ ! த்வம் து³ர்க³தி-நிவாரிணீ ॥ 4॥
காத்யாயநி ஹே ! ப⁴க்த்யா நியதம் த்வம் ஸுபூஜிதா,

ஶக்தி-கீ³திகா

அஸி பராம்பி³கா ஸம்ப³லேஶ்வரீ சாபராஜிதா ।
ஹைமவதீ, த்வம் விபா⁴ஸ்வதீ,
ப⁴வ ஸுரஸா மஹஸாம் ப்ரஸாரிணீ ।

ஜய ஜய து³ர்கே³ ! த்வம் து³ர்க³தி-நிவாரிணீ ॥ 5॥
அக⁴-பரிவாரம் விஷமாகாரம் ஜஹி து³ர்வாரம்,
நாஶய தை³ந்யம் து³ர்தி³ந-ஜந்யம் ஹர கலிபா⁴ரம் ।

த்⁴ரு’தாயுதா⁴, த்வம் ஜ்ஞாந-ஸுதா⁴,
ப⁴வ ஸித்³தா⁴ வஸுதா⁴-ஸுதா⁴ரிணீ ।

ஜய ஜய து³ர்கே³ ! த்வம் து³ர்க³தி-நிவாரிணீ ॥ 6॥
ஸத்ய-ஸுந்த³ரம் குரு ஸுநந்தி³தம் பு⁴வநம் ஸகலம்,
ஸ்தா²பய ஶாந்திம் ப்ராபய காந்திம் விதராத்மப³லம் ।

நமோऽஸ்து தே, ப⁴வ ஜக³த்க்ரு’தே,
அயி மாத: ! கருணா-ஸுவர்ஷிணீ ॥

ஜய ஜய து³ர்கே³ ! த்வம் து³ர்க³தி-நிவாரிணீ ॥ 7॥
– கீ³த-ரசநா : டா³ॅஹரேக்ரு’ஷ்ண-மேஹேர:
(மாத்ரு’கீ³திகாஞ்ஜலி:-காவ்யத:)

